
八脈交會八穴 

陽維外關穴主治歌 

原文 

肢節腫疼與膝冷。四肢不遂合頭風。背胯內外筋骨痛。

頭項眉稜病不寧。手足熱麻夜盜汗。破傷跟腫目睛紅。傷寒

自汗烘烘熱。惟有外關鍼極靈。 

 

註釋 

四肢骨節腫痛，兩膝痺冷，手足不遂，偏正頭風，脊背、腰胯、筋骨、頭項、

眉稜疼痛，手足發熱麻木，夜間盜汗及破傷游風，腳跟腫痛，兩眼赤紅。傷寒陽

明自汗，蒸熱烘烘，皆宜刺外關穴，其病立已。 

 

 


